
					Prawfddarllenwyd y dudalen hon


Gadewaist ar dy ôl adgofion lu

Yn amgueddfa calon llawer un,

A hir fyfyrir mewn anwyldeb cu,

Nes eilwaith ceir dy weled di dy hun;

Dy goeth bregethau'n rhan o honom sydd,

Tra par'wn ni, hwythau barhant ynghyd:

Symudol, bywiol, wirioneddau ffydd,

Gerddant o gwmpas hefom yn y byd.



I mi, hyfrydol waith a melus dasg

Ar hirnos gauaf wrth fy nghanwyll gŵyr

Fydd darllen dy feddyliau yn y wasg,

I dori hiraeth hallt, hyd oriau hwyr:

A hyn a'th ddwg yn ôl o farw i fyw,

Gan ddifa'r pellder dirfawr rhyngom sydd,

Ac anesmwythder bar i angeu gwyw

Gwna iddo feddwl am yr olaf ddydd!



Wel, gyfaill cu I dy ymadawiad sydd

Yn rheswm ychwanegol i'm' ymroi

I wasanaethu crefydd yn fy nydd,

A cheisio'r amddiffynfa heb ymdroi:

Oblegid onid âf i mewn i'r nef

Dy wyneb hawddgar byth ni welaf mwy;

Can's yno mae dy gartref gydag Ef

Yr Hwn a'th guddiodd yn ei farwol glwy.

